Йөрәк неврозларын булдырмау чаралары.
        Невроз белән барлык яшьтәге кешеләр дә авырый. Ул бигрәк тә яшь кызларда һәм егетләрдә җенси җитлегү чорында еш була. Шуңа күрә неврозларны булдырмау чараларын кече яшьтән үк күрә башларга кирәк.
        Балачактан ук организмны ныгыту турында кайгыртылсын. Моңа дөрес туклану (витаминнары җитәрлек булган төрле азык ашау, шулай ук ашау белән кирәгеннән артык мавыкмау, туклануны дөрес оештыру), физкультура, спорт белән шөгыльләнү, ихтыяр көче һәм дисциплиналылык тәрбияләү, йокыны дөрес оештыру юлы белән ирешелә. 

        Сүз – неврозлар башлануда мөһим фактор. Тиз тәэсирләнүчән кешенең кыяфәтенә карап, аның сәламәтлеге начар булырга охшавы турында саксыз әйтелгән сүз дә невроз башлануга сәбәп булырга мөмкин. Җитәкченең, гадел булса да, тупас формада әйтелгән кисәтүе дә шулай ук начар тәэсир итә. 

        Яхшы сүз, шәфкатьле мөнәсәбәт, күңелне күтәрердәй итеп әйтелгән кисәтү исә, киресенчә, невроз авырулы кешегә генә түгел, бәлки сәламәт кешегә дә уңай тәэсир итәргә мөмкин.

        Үзеңнең физик һәм рухи мөмкинлекләреңнең чиген белү дә бик кирәк.

       Көчтән килмәстәй бурычларны хәл итәргә тырышу, тормыштагы уңышсызлыклар еш кына кешенең психикасы гарипләнүгә, төрле неврозларга китерә.

       Нагрузканы арттырырга кирәк булганда, авыррак, җаваплырак икенче эшкә акрынлап, эзлекле рәвештә күчүнең әһәмияте бик зур. Арый башлауны вакытында сизеп алып, хезмәт һәм ял режимын үзгәртү дә бик әһәмиятле.

     Тәмәке тарту, исерткеч эчемлекләр белән мавыкмаска кирәк. Никотин һәм алкоголь, нерв системасына, йөрәккә һәм кан тамырларына тәэсир итеп, неврозга гына түгел, бәлки башка җитдирәк авыруларга да китерә.

          Эчке органнар авыруларын дөрес һәм нәтиҗәле дәвалау да неврозларны булдырмау чараларына керә.
